
Għeżież ħuti:
Ningħaqad b’qalbi kollha ma’ kull min qed jieħu sehem f’dan l-1 Kungress Latinoamerikan dwar il-pastorali tal-familja, organiżżat miċ-CELAM u nifirħilkom għal din l-inizjattiva favur valur tant għal qalb u tant importanti llum għan-nazzjonijiet tagħna.
X’inhi l-familja?  ‘L hinn mill-problemi l-aktar pressanti u l-ħtiġijiet li jiddominawha, il-familja hija “ċentru ta’ mħabba” li fih tirrenja l-liġi tar-rispett u l-komunjoni, li għandha ħila tirreżisti l-mewġa ta’ manipolazzjoni u d-dominazzjoni min-naħa “taċ-ċentri tal-poter” mondani.  Fil-qalba tal-familja, il-persuna tintegra ruħha b’mod naturali u bl-armonija fi grupp ta’ persuni umani, u tissupera l-oppożizzjoni falza bejn l-individwu u s-soċjetà.  Fi ħdan il-familja, ħadd qatt ma jingħata l-ġenb: isibu kenn kemm l-anzjan u anki t-tarbija.  Il-kultura tal-laqgħa u tad-djalogu, il-ftuħ għas-solidarjetà u t-traxxendenza għandhom il-bidu tagħhom fiha.
Għal din ir-raġuni l-familja hija “rikkezza soċjali” kbira (Benedittu XVI: Enċiklika Caritas in Veritate, 44).  F’das-sens irrid niġbed l-attenzjoni dwar żewġ kontribuzzjonijiet primarji: l-istabbiltà u l-fekondità.
Ir-relazzjonijiet ibbażati fuq l-imħabba fidila, sal-mewt, bħalma huma ż-żwieġ, il-paternità, li tkun iben, li jkollok lil ħutek, nitgħallmuhom u ngħixuhom fin-nukleju tal-familja.  Meta dawn ir-relazzjonijiet jiffurmaw in-nisġa bażika ta’ soċjetà umana, jagħtuha l-koeżjoni u l-konsistenza.  Għalhekk mhux possibbli li wieħed ikun parti minn poplu, iħossu qrib, jieħu kura ta’ min hu l-aktar imbiegħed u sfortunat, jekk f’qalbu huma mkissrin dawn ir-relazzjonijiet fundamentali li jnisslu s-sikurezza fil-ftuħ lejn l-oħrajn.
Minbarra dan, l-imħabba fil-familja hija għammiela, u mhux biss għax tiġġenera ħajja ġdida, imma wkoll għax twessa’ x-xefaq tal-eżistenza, tiġġenera dinja ġdida; tgħinna nemmnu, kontra kull skoraġġiment u disfattiżmu, li konvivenza mibnija fuq ir-rispett u l-fiduċja hija possibbli.  Quddiem il-viżjoni materjalista tad-dinja, il-familja ma twaqqgħax lill-bniedem u tagħmlu ħaġa ta’ utilità sterili, imma toffrilu triq biex jissodisfa x-xewqat l-aktar profondi tiegħu.
Fl-aħħar irrid ngħidilkom li, grazzi għall-esperjenza stabbilita mill-imħabba familjari, il-bniedem jikber ukoll fil-ftuħ tiegħu lejn Alla bħala Missier.  Għal din ir-raġuni, id-dokument ta’ Aparecida jafferma li l-familja m’għandhiex titqies biss bħala “oġġett” ta’ evanġeliżżażżjoni, imma wkoll “agent” tal-evanġeliżżazzjoni. (cfr. nn 432, 435). Fiha hemm riflessa x-xbieha ta’ Alla li, fil-misteru profond tiegħu, huwa familja, u b’dal mod jippermettilna nħarsu lejn l-imħabba umana bħala sinjal tal-preżenza divina (Enċiklika Lumen Fidei, 52).  Fil-familja l-fidi tinxtorob flimkien mal-ħalib tal-omm.  Per eżempju, dak il-ġest żgħir u spontanju li tintalab il-benedizzjoni, li għadu drawwa f’ħafna min-nazzjonijiet tagħna, jirrifletti perfettament il-konvinzjoni Biblika li skontha l-barka t’Alla tgħaddi minn missier għal iben.
Konxji mill-fatt li l-imħabba tal-familja tinnobilta dak kollu li jagħmel lill-bniedem għax tagħti valur miżjud, hu importanti li nħeġġu lill-familji jikkoltivaw relazzjonijiet sani bejn il-membri tagħhom, ikunu jafu jgħidu lil xulxin “skużani”, “grazzi”, “jekk jogħġbok” u jindirizzaw lil Alla bl-isem sabiħ tal-Missier.
Jalla s-Sinjura tagħna ta’ Guadalupe ġġib barkiet abbundanti mingħand Alla fuq il-familji tal-Amerika u tagħmilhom għejun ta’ ħajja, ta’ armonija u fidi solida, mantnuta bl-Evanġelju u bl-opri tajba.  Nitlobkom biex jekk jogħġobkom titolbu għalija għax għandi bżonn.

